
68

Foisse morto mi assì! Con ti sareiva

Lasciù, donde t'ha misso ro Segnô!

Fra quell'añime boñe, mi vireiva

Ra to faccia brillante comme un Sô!

E in veite, oh quanto, oh quanto gôdereiva

Dra to sciorte! Dra gloria, e dell'onô

Góvi intanto a bezeffe, zá che ti ê

Martirizaoù per Cristo lasciù in çê


69

Gôvi quanto ti vœu: che nostra sciorte,

E no ra to desgrazia cianzeremmo:

Che reiso ognun de noî sempre ciù forte,

Da quello, che ti hæ fæto, incontreremmo

Quásevœugge perigo, o vitta o morte:

Ma intanto zà che in çê noî te vedemmo

Gove ro ben de Dio, te pregan tutti

A dáne i tò conseggi, e ri tò aggiutti.


70

E siccomme chi in terra avemmo visto

Quanto ti hæ sapûo fâ, quanto ti hæ fæto,

Così spera de noî l'ommo ciù tristo

De fá ro mæsmo in questo nustro cæto,

Danne assistenza per amô de Cristo,

Combatti de lasciù donde ti è andæto.

Te sò dî, che saremmo vinçitoî,

E de ti poi saran tutti ri onoî.


71

Così disse Buglion: zà nœutte scura

Eiva amortaoù dro giorno re faxelle;

E scordaouse qualunque sò sventura

O no frosciava ciù ni çê, ni stelle.

Ma dra muraggia, chi era troppo dura

Per derruâne aomanco sei cannelle

O çerca dro legnamme: e intanto o prœuva

De dormî, ma reposo zœu o no trœuva.


72

A ro spontâ dro Sô, levaoù da letto,

De Dudon a re exequie o fu presente:

Poco distante poi sotta ro zetto

O feççe sotterrâ st'ommo eççelente:

De parme, e de çipressi un bon fascetto

Fætoghe mette sciù da ra sò gente;

E i Sacerdoti, con ra peña interna,

Fra tanto ghe cantavan Requieterna,


73

Pœuscia all'ærboro, chi gh'era vexin

O te ghe fa ligá co un pó de spago

Tutte re impreize d'esto Palladin;

Quella spâ, che de sangue a feççe un lago

Dri nemixi, e a scanò grendi, e piccin,

E quanto o l'eiva adosso de ciù vago;

Chì (ghe foì scrîto poi) dorme Dudon,

Onora, o passaggê, stò gran Campion.


74

Misso Goffredo poi ro morto a lœugo,

Con dri sordatti o manda bancaræ,

Lorbaschi, meistri d'ascia, e fin ro cœugo

A taggiâ dri legnammi in quantitæ,

Nò legne da servisene a fâ fœugo,

Ma travi, argagni, stanghe, e cose tæ,

Per cacciâ zù muragge, e fâ dro zetto

Senza œuverâ piccon, ni picconetto.

